
SUĠĠERIMENTI

Il-Kumitat għall-Kultura u l-Edukazzjoni jistieden lill-Kumitat għall-Kontroll tal-Baġit, bħala 
l-kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 
tiegħu:

1. Jilqa’ l-isforzi tal-Kummissjoni u tal-Aġenzija Eżekuttiva Ewropea għall-Edukazzjoni u 
għall-Kultura (EACEA) biex jadattaw l-Erasmus+, il-Korp Ewropew ta’ Solidarjetà u 
Ewropa Kreattiva għal realtà li qed tinbidel, pereżempju billi jirrieżaminaw ir-rati ta’ 
appoġġ individwali ʼl fuq għall-għotjiet biex jissalvagwardjaw il-karattru inklużiv 
tagħhom, jestendu l-iskadenzi tal-applikazzjonijiet u d-durata tal-proġetti, u b’mod 
volontarju jorjentaw mill-ġdid l-attivitajiet fuq l-Ukrajna, u jistenna aktar sforzi sabiex 
jiġu msaħħa aktar miżuri ta’ inklużjoni u appoġġ għall-iffaċilitar tal-parteċipazzjoni tal-
gruppi vulnerabbli;

2. Jinnota li, minkejja kuntest diffiċli maħluq mill-effetti fit-tul tal-pandemija, l-impatt taż-
żieda fl-inflazzjoni u fil-prezzijiet tal-enerġija fuq il-benefiċjarji u l-gwerra ta’ 
aggressjoni tar-Russja kontra l-Ukrajna, fl-2022 il-programm Erasmus+ seta’ jerġa’ 
jkompli għalkollox bil-missjoni dejjiema tiegħu biex jappoġġja l-mobbiltà 
transnazzjonali tat-tagħlim, bl-għadd ta’ mobbiltajiet appoġġjati komparabbli mas-snin 
ta’ qabel il-pandemija;

3. Jinnota li l-2022 rat it-tnedija jew it-tnedija ulterjuri ta’ inizjattivi importanti bħaż-Żona 
Ewropea tal-Edukazzjoni, il-faċilità ta’ taħlit MediaInvest, l-iskema l-ġdida ta’ mobbiltà 
Culture Moves Europe, u s-Sena Ewropea taż-Żgħażagħ 2022; jiddispjaċih dwar il-
limitazzjonijiet inklużi fl-iskema Culture Moves Europe bl-esklużjoni tal-ivvjaġġar bl-
ajru għal vjaġġi ta’ inqas minn 600 km u li jġiegħlu lill-parteċipanti jagħmlu vjaġġi 
itwal u aktar għaljin; jinnota li ż-żieda pprovduta biex tikkumpensa għal dawn l-ispejjeż 
tirrappreżenta opportunitajiet ta’ mobbiltà mitlufa għal aktar parteċipanti potenzjali;

4. Japprezza l-fatt li l-Kummissjoni u l-EACEA rnexxielhom jiksbu eżekuzzjoni baġitarja 
kważi sħiħa għall-Erasmus+ u eżekuzzjoni baġitarja sħiħa għall-Korp Ewropew ta’ 
Solidarjetà fl-2022, u b’hekk saħansitra kien meħtieġ li l-krediti minn programmi oħra 
jiġu allokati mill-ġdid biex ikopru l-ħtiġijiet ta’ pagament; jinnota l-isfidi għall-
implimentazzjoni tal-pagamenti ta’ Ewropa Kreattiva fl-2022, meta madwar EUR 50 
miljun ġew differiti għall-2023 bħala riżultat ta’ kwistjonijiet operattivi u dewmien fil-
proċessi tal-għoti; jirrikonoxxi l-isforzi tad-DĠ Edukazzjoni, Żgħażagħ, Sport u Kultura 
(DĠ EAC) u tal-EACEA biex jillimitaw l-impatt ta’ dan id-dewmien u jerġgħu lura għal 
pass normalizzat fl-2023;

5. Jinnota li r-riskju globali għad-DĠ EAC u għall-EACEA fil-mument tal-ħlas baqa’ 
relattivament baxx u r-rata ta’ żball kumplessiva tagħhom baqgħet taħt il-livell limitu 
ta’ materjalità ta’ 2 % fl-2022;

6. Jafferma mill-ġdid il-ħtieġa li jiżdiedu aktar il-pakketti baġitarji tal-programmi taż-
żgħażagħ, kulturali u edukattivi tal-UE, b’mod partikolari biex jiżdiedu s-
sensibilizzazzjoni u l-involviment taż-żgħażagħ, l-artisti u l-professjonisti b’inqas 
opportunitajiet u biex tiġi appoġġjata l-edukazzjoni ċivika; f’dan ir-rigward, jitlob lill-
Kummissjoni tkompli tikkoopera mill-qrib mal-Istati Membri;

7. Itenni t-tħassib tiegħu dwar il-profil baġitarju kkonċentrat ħafna fl-aħħar tal-perjodu ta’ 
Erasmus+; jilqa’ l-EUR 35 miljun addizzjonali mogħtija lil Erasmus+ fl-2022 minħabba 
l-insistenza tal-Parlament, li qed tgħin biex jissaħħaħ l-appoġġ għall-istudenti, għall-
għalliema u għall-persunal ikkwalifikat li qed jaħarbu mill-Ukrajna;

8. Jinnota b’dispjaċir li l-proċeduri biex wieħed japplika għall-finanzjament tal-UE fl-
ambitu ta’ dawk il-programmi sikwit għadhom peżanti żżejjed u joħolqu ostakli għall-
benefiċjarji potenzjali; iħeġġeġ lill-Kummissjoni tissimplifika l-proċess ta’ 
applikazzjoni għall-applikanti tal-Erasmus+ u tagħmlu li jieħu inqas ħin sabiex jiġi 
żgurat li anke l-organizzazzjonijiet żgħar u bbażati fuq il-voluntiera jkunu jistgħu 
japplikaw b’suċċess għall-finanzjament; jirrikonoxxi li miżuri ġodda, b’mod partikolari 
l-estensjoni tal-iskema ta’ akkreditazzjoni għas-setturi ewlenin tal-programm Erasmus+, 
issimplifikaw l-aċċess għall-finanzjament għall-attivitajiet ta’ mobbiltà;

9. Jenfasizza li l-qafas ta’ miżuri ta’ inklużjoni tal-programm Erasmus+ adottat fl-2021 
jidher li qed jagħti l-frott: fl-2002, 23 % aktar mill-proġetti għandhom l-ugwaljanza bejn 
il-ġeneri bħala l-objettiv ewlieni jew objettiv importanti u intenzjonat tagħhom milli fl-
2021;

10. Jitlob lill-OLAF iwettaq investigazzjoni bir-reqqa dwar l-użu ħażin possibbli tal-fondi 
tal-UE permezz ta’ Erasmus+ u l-Korp Ewropew ta’ Solidarjetà minn networks ta’ 
assoċjazzjonijiet li jippreżentaw proġetti foloz, bl-għan li jivverifika rapporti reċenti 
dwar din il-kwistjoni minn xi aġenziji nazzjonali, filwaqt li jkejjel l-iskala u l-
importanza ta’ tali każijiet ta’ frodi, u janalizza t-trattament tagħhom mill-awtoritajiet 
kompetenti fl-Istati Membri;

11. Jistieden lill-Kummissjoni tagħmel proposti biex issaħħaħ il-fiduċja fil-mekkaniżmi ta’ 
akkreditazzjoni li għadhom kif ġew stabbiliti billi tiżgura li l-applikanti jkomplu 
jirrispettaw għalkollox il-valuri Ewropej anke wara l-akkreditazzjoni tagħhom;

12. Jilqa’ l-fatt li, bis-saħħa ta’ tisħiħ ta’ EUR 3 miljun tas-Sena Ewropea taż-Żgħażagħ 
2022 fuq l-insistenza tal-Parlament, għadd ta’ azzjonijiet fl-ambitu tas-Sena setgħu jiġu 
msaħħa, bħal pereżempju proġetti ta’ solidarjetà, volontarjat u attivitajiet ta’ 
networking; jissottolinja li r-riżultati ta’ suċċess tas-Sena issa għandhom jiġu 
implimentati b’mod sostenibbli biex jiġi żgurat il-wirt dejjiemi tagħha;

13. Ifakkar fil-ħtieġa ta’ miżuri ffinanzjati mill-UE biex jitnaqqas id-distakk diġitali fl-
edukazzjoni u t-tagħlim tul il-ħajja; jistieden lill-Kummissjoni tipprovdi valutazzjoni 
tal-pjanijiet għall-irkupru u r-reżiljenza tal-Istati Membri relatati ma’ dan is-suġġett; 
jitlob lill-Kummissjoni tivvaluta u tappoġġja b’mod attiv ir-rakkomandazzjonijiet 
magħmula mill-Parlament relatati ma’ allokazzjoni minima ta’ 10 % għall-edukazzjoni, 
2 % għas-settur kulturali u 20 % għat-trasformazzjoni diġitali fil-pjanijiet tal-Faċilità 
għall-Irkupru u r-Reżiljenza; jiddispjaċih li l-baġit tal-UE ma jappoġġjax b’mod 
adegwat l-użu etiku tal-intelliġenza artifiċjali u tar-robotika fis-setturi tal-edukazzjoni u 
l-kultura;

14. Jinnota l-frontloading kontinwu tal-baġit tal-Ewropa Kreattiva fl-2022 biex jittaffa l-
impatt persistenti tal-pandemija tal-COVID-19 fuq is-setturi kulturali u kreattivi; jinnota 
li, bis-saħħa ta’ dan il-frontloading, fl-2022 setgħu jintgħażlu għadd akbar minn qatt 
qabel ta’ proġetti ta’ kooperazzjoni kulturali Ewropea; jinsab, madankollu, imħasseb li 

l-frontloading tal-2021 u l-2022 jista’ jwassal għal nuqqas ta’ finanzjament mill-2023 u 
jiddeplora l-fatt li l-programm kollu kemm hu għadu mhux iffinanzjat biżżejjed fir-
rigward tal-objettivi li għandhom jintlaħqu, b’mod partikolari minħabba r-rata ta’ 
sottoskrizzjoni għolja tiegħu;

15. Jilqa’ l-introduzzjoni reċenti ta’ “finanzjament kaskata” bħala mezz biex jiġi ottimizzat 
l-ilħuq ta’ Ewropa Kreattiva, speċjalment għal organizzazzjonijiet żgħar; jistieden lill-
Kummissjoni tkompli tiżviluppa skemi bħal dawn fil-programmi kollha ta’ rilevanza 
għas-settur;

16. Jilqa’ l-fatt li kważi l-proposti kollha ppreżentati fit-Taqsima Media huma mitluba 
jipprovdu strateġija biex jittejbu l-miżuri ta’ ekoloġizzazzjoni tal-industrija; iħeġġeġ lill-
Kummissjoni, filwaqt li tibni fuq dawn ir-riżultati promettenti u r-rakkomandazzjonijiet 
ta’ studju tal-2022 dwar l-ekoloġizzazzjoni ta’ Ewropa Kreattiva, biex tmexxi ’l 
quddiem b’mod aktar qawwi; jistieden lill-Kummissjoni tivvaluta l-implimentazzjoni 
prattika tal-politika ta’ ekoloġizzazzjoni fil-programmi tal-UE bħal Erasmus+ u Ewropa 
Kreattiva bl-għan li tittejjeb l-effettività tagħha, pereżempju fir-rigward tal-politika 
attwali dwar il-modalitajiet ta’ vvjaġġar sostenibbli; 

17. Itenni t-talba tiegħu biex jiġu indirizzati b’mod urġenti l-kwistjonijiet pendenti relatati 
mal-protezzjoni tad-data personali għall-benefiċjarji u l-parteċipanti tal-Erasmus+ u tal-
Korp Ewropew ta’ Solidarjetà, b’mod partikolari fir-rigward tat-trasferimenti ta’ data 
personali minn pajjiżi terzi; iħeġġeġ lid-DĠ EAC jintroduċi l-“għodda ta’ trasferiment” 
il-ġdida immedjatament wara l-awtorizzazzjoni mill-Kontrollur Ewropew għall-
Protezzjoni tad-Data biex jiġu żgurati salvagwardji xierqa għal tali trasferimenti fil-
futur;

18. Iħeġġeġ lid-DĠ EAC u lid-DĠ CNECT jimplimentaw bis-sħiħ l-Istrateġiji tagħhom 
Kontra l-Frodi;

19. Jilqa’ l-introduzzjoni mid-DĠ EAC ta’ għodda ġdida ta’ ġestjoni tal-proġetti għall-
Aġenziji Nazzjonali, li tinkludi karatteristika ġdida ta’ riskji u esklużjonijiet potenzjali; 
iħeġġeġ lid-DĠ EAC u lid-DĠ CNECT jimplimentaw għalkollox l-Istrateġiji kontra l-
Frodi tagħhom, inkluż billi joffru sensibilizzazzjoni obbligatorja dwar il-frodi u taħriġ 
dwar il-protezzjoni tad-data għall-persunal, b’mod partikolari l-parteċipanti ġodda, u 
korpi fdati u jorganizzaw stħarriġ ta’ sensibilizzazzjoni dwar il-frodi;

20. Jinsab imħasseb li r-rata għolja rikorrenti ta’ riporti tal-EACEA tista’ tkun indikattiva 
għall-kwistjonijiet strutturali fiċ-ċikli ta’ implimentazzjoni jew ta’ ppjanar tal-baġit 
tagħha, li l-EACEA għandha tindirizza;

21. Jinnota bi tħassib l-isfidi persistenti fl-2022 bl-għodod ta’ għotjiet elettroniċi għall-
benefiċjarji ta’ sejħiet ġestiti mill-EACEA; iħeġġeġ bil-qawwa lill-Kummissjoni u lill-
EACEA jindirizzaw dawn il-kwistjonijiet tal-IT darba għal dejjem biex jiġu evitati 
riperkussjonijiet fuq l-ilħuq tal-miri, jonqos ir-riskju ta’ żbalji u jiġu simplifikati l-
proċeduri; jemmen li infrastruttura tal-IT aktar effiċjenti u aċċessibbli tiffaċilita wkoll l-
aċċess tal-benefiċjarji ż-żgħar għar-riżorsi tal-programm;

22. Jenfasizza li Erasmus+, il-Korp Ewropew ta’ Solidarjetà u Ewropa Kreattiva għandhom 
jiffukaw saħansitra aktar fuq l-implimentazzjoni tal-prijorità tal-inklużjoni, sabiex 

jintlaħqu aħjar l-awtoritajiet lokali minn komunitajiet żgħar, rurali jew remoti, l-SMEs u 
l-NGOs li jaħdmu ma’ gruppi vulnerabbli;

23. Iħeġġeġ lill-EACEA timplimenta malajr ir-rakkomandazzjonijiet tas-servizz tal-awditjar 
intern tagħha biex tittejjeb il-kwalità tat-tranżazzjonijiet, bħall-użu ta’ listi ta’ kontroll, 
il-modifika taċ-ċirkwiti finanzjarji u l-armonizzazzjoni tal-proċessi;

24. Jinnota l-iżvilupp pożittiv fis-sitwazzjoni tal-persunal tal-EACEA, b’żieda sinifikanti 
tal-persunal sa tmiem l-2022;

25. Jilqa’ l-isforzi tal-EACEA biex timplimenta l-EMAS u jħeġġiġha żżid l-isforzi tagħha 
billi tkompli timplimenta pjan ta’ sostenibbiltà u tippubblika r-rapport dwar is-
sostenibbiltà tal-aġenzija;

26. Jenfasizza l-ħtieġa għal koordinazzjoni aktar b’saħħitha bejn l-atturi differenti li 
jimplimentaw l-azzjonijiet edukattivi, taż-żgħażagħ u tal-kultura u l-programmi 
differenti, kif ukoll għal komunikazzjoni aħjar dwar dawk is-sinerġiji;

27. Jitlob valutazzjoni konġunta tal-proċess attwali tal-għażla ta’ proġetti pilota u 
azzjonijiet preparatorji, bil-ħsieb li jissaħħu l-effettività, l-effiċjenza u l-korrettezza tal-
proċedura ta’ prevalutazzjoni bl-għan li jiġi massimizzat il-potenzjal sħiħ tagħhom 
għall-avvanz ta’ ideat ta’ politika innovattivi;

28. Iħeġġeġ lid-DĠ Connect ikompli jimplimenta strateġiji ta’ litteriżmu medjatiku, bħall-
Ġimgħa Ewropea għal-Litteriżmu fil-Media 2022, u jissottolinja l-ħtieġa li titkompla l-
ġlieda kontra d-diżinformazzjoni fl-inizjattivi rilevanti kollha tal-Kummissjoni.

ANNESS: ENTITAJIET JEW PERSUNI LI R-RAPPORTEUR IRĊIEVA KONTRIBUT 
MINGĦANDHOM

Ir-rapporteur irċeva kontribut mill-entitajiet jew il-persuni li ġejjin fit-tħejjija tal-opinjoni:

Entita u/jew persuna
Network of European Voluntary Service Organisation (NEVSO) TR: 363064351314-63

Il-lista ta’ hawn fuq hija mfassla taħt ir-responsabbiltà esklużiva tar-rapporteur.

